
Abstrak 

Fenomena kemunculan perniagaan teroka baharu oleh wanita bukanlah topik baru jika disusuri 
dari susur galur sorotan kajian lepas. Ramai penyelidik lepas melihat pelbagai perspektif yang 
berbeza-beza mengikut cabang disiplin masing-masing sepertimana ekonomi, pengurusan, 
psikologi, sosiologi dan lain-lain lagi. Namun ironinya, perbincangan berkaitan proses 
pembinaan teori keusahawanan wanita dikatakan masih bersifat pramatang. Kajian 
konseptual ini telah menggunakan kaedah kajian perpustakaan terhadap 95 artikel terpilih 
bersangkutan fenomena keusahawanan wanita dalam proses penciptaan teroka baharu yang 
terdiri daripada beberapa jurnal utama bidang keusahawanan wanita. Hasil kajian literatur 
ini mendapati, penglibatan usahawan wanita melalui perniagaan teroka baharu terbukti 
memberi impak positif dari sudut peningkatan peluang pekerjaan serta memperkembangkan 
inovasi produk baru dalam sesebuah negara. Kesinambungannya, kajian ini bertujuan 
untuk mendalami berkenaan fenomena keusahawanan wanita terutama berkenaan 
proses penciptaan teroka baharu memandangkan disiplin ini masih lagi bersifat pramatang 
terutama dalam proses pembangunan teori. Bersandarkan kepada teori Gartner, 1985, penyelidik 
memberi huraian yang jelas bagi menerangkan bagaimana keusahawanan wanita yang 
berlaku boleh dikaitkan dengan empat perspektif berbeza iaitu individu, persekitaran, 
organisasi yang ditubuhkan dan juga proses keusahawanan yang berlaku. Hasil huraian ini 
memberi gambaran dan sudut pandang yang khusus kepada usahawan wanita untuk 
memfokuskan kepada sisi yang memberi impak baik kepada perkembangan perniagaan 
teroka baru mereka. 

Abstract 

The discussion about emerging women’s new venture creation is not a new topic when traced 
back from the past literature. Previous researchers looked at various perspectives according 
to their respective disciplines, such as economics, management, psychology, sociology etc. 
Ironically, the discussion related to the women entrepreneurship theory-building process is said to 
be premature. This conceptual study has used the library research method on 95 selected articles 
concerning the phenomenon of women entrepreneurship in the new venture creation process 
consisting of several main women entrepreneurship journals. Based on the result from literature 
review, the involvement of women entrepreneurs through new venture businesses proved to have 
a positive impact in terms of employment opportunities and the development of new product 
innovations in a country. This study investigated the relevance of the women entrepreneurship 
phenomenon related to the new venture creation process as this discipline is still premature. 
Based on Gartner's theory, the researchers provide a clear description of how women’s 
entrepreneurs can be associated with four different perspectives: individuals, environments, 
organizations established, and entrepreneurial process. The results of this description can 
provide a specific overview and perspective for women entrepreneurs to focus on the side that 
has a positive impact on the development of their new venture business. 

Keywords: Entrepreneurship, Women Entrepreneurship, New Venture Creation Process, 
Psychology, Sociology. 

Submitted: 25 April 2021    Revised: 14 Jun 2021    Published: 30 September 2021 
* Undergraduate Student at Faculty of Business and Management, Universiti Sultan Zainal Abidin,21300 Terengganu  Malaysia 
**    Senior Lecturer at Faculty of Business and Management, Universiti Sultan Zainal Abidin,21300 Terengganu Malaysia
***   Lecturer at Faculty of Business and Management,Universiti Teknologi Mara, 40450 Shah Alam Malaysia



62 
 

1.0  Pengenalan 

Kajian berkenaan keusahawanan mempunyai pelbagai pendekatan berbeza terutama 
berkaitan konsep dan perspektif mengenai keusahawanan. Merujuk Deraman et al. (2010), 
bidang keusahawanan merupakan satu bidang baharu berbanding bidang lain seperti 
ekonomi, psikologi dan sosiologi. Walaupun terdapat perbezaan pandangan oleh penyelidik 
namun matlamatnya masih sama iaitu untuk merungkas di sebalik fenomena 
keusahawanan yang berlaku. Fokus utama diberikan oleh penyelidik lepas bagi merungkas 
bagi menjawab persoalan bagaimana fenomena keusahawanan ini berlaku adalah 
bersandarkan kepada bidang masing-masing. Merujuk Davidsson (2004, p. 1) menjelaskan 
fenomena keusahawanan adalah sering dikaitkan kepada beberapa perspektif berbeza iaitu 
kemasukan baharu (Lumpkin dan Dess, 1996), penciptaan perusahaan baharu (Low dan 
MacMillan, 1988), penciptaan teroka baharu (Gartner, 1988) dan proses penciptaan sesuatu 
kepada satu nilai yang berbeza (Hisrich dan Peters, 1989). 

Kajian ini telah memberikan fokus khusus kepada proses penciptaan teroka baharu yang 
berlaku iaitu proses dilakukan oleh usahawan untuk merealisasikan sesebuah organisasi 
daripada idea menjadi satu organisasi yang nyata (Md Fadzil, 2016).Secara umumnya, 
proses penciptaan teroka baharu yang berlaku adalah merujuk bagaimana individu 
memperoleh idea keusahawanan, membuat bayangan perniagaan yang ditubuhkan, 
mencari pelaburan awal bertujuan merealisasikan perniagaan tersebut dan akhirnya 
legitimasi bersandarkan bayangan idea mereka (Alvarez dan Barney, 2007; McMullen dan 
Shepherd, 2006). Berdasarkan Gartner (1985); Hallieyana Sha'ari et al. (2019) menjelaskan 
proses keusahawanan berlaku adalah bersangkutan tindakan individu bagi merealisasikan 
sesuatu perniagaan manakala Shane and Venkataraman (2000) pula mengaitkan proses 
keusahawanan adalah merujuk terhadap bagaimana proses produk baharu dihasilkan. 
Walaupun wujud perbezaan pandangan tersebut, kedua-dua penyelidik berkongsi 
pandangan yang sama mengenai proses keusahawanan berlaku iaitu melibatkan proses 
eksploitasi bagi menghasilkan sesuatu produk (Md Fadzil, 2016). 

Berdasarkan sorotan kajian lepas, fenomena keusahawanan sering dikaitkan dengan 
beberapa perspektif yang berbeza antaranya seperti psikologi (Baron, 2004; Gatewood et 
al., 1995; Md Fadzil et al., 2017; Sexton dan Bowman-Upton, 1990), persekitaran (Kolvereid 
et al., 1993; Md Fadzil, 2016; Shane dan Venkataraman, 2000) dan organisasi ditubuhkan 
(Kalleberg dan Leicht, 1991; Md Fadzil et al., 2017; Watson, 2002) yang mendorong 
terhadap fenomena keusahawanan berlaku. Perspektif psikologi telah mengaitkan 
penglibatan individu dalam keusahawanan adalah kerana telah di pacu oleh beberapa faktor 
yang berbeza seperti pengalaman individu, pengalaman kerja lepas dan latar belakang 
keluarga yang terlibat dalam perniagaan. Berbeza pula bagi perspektif persekitaran telah 
mengaitkan faktor luaran individu seperti kelompok sosial, ekonomi dan suntikan bagi 
melakukan aktiviti keusahawanan oleh kerajaan yang mendorong terhadap penglibatan 
individu dalam keusahawanan. Namun bagi perspektif organisasi pula menghuraikan 
penglibatan individu dalam keusahawanan adalah di pengaruhi oleh elemen dalam 
organisasi itu sendiri. Elemen organisasi adalah seperti perniagaan kekeluargaan dan 
kelebihan yang dimiliki oleh organisasi yang ditubuhkan telah mempengaruhi individu untuk 
terlibat dalam keusahawanan. 

Walau bagaimanapun, kajian yang sedia ada hanya membincangkan fenomena yang 

berlaku secara satu dimensi berbanding melihat fenomena yang berlaku secara 
keseluruhan (Gartner, 1985; Jamil et al., 2020; Waqar et al., 2020). Oleh kerana kajian 
keusahawanan wanita masih di tahap pramatang, penyelidik telah memberikan huraian 
bersandarkan teori Gartner (1985) berkenaan proses penciptaan teroka baharu dipengaruhi 
oleh empat komponen yang berbeza iaitu psikologi individu, persekitaran, organisasi 
ditubuhkan dan proses keusahawanan. Maka, melalui perbincangan khusus terhadap 
keseluruhan dimensi akan memberi sumbangan ilmu dalam bidang keusahawan wanita. 
Seterusnya, kajian terhadap sorotan kajian lepas bertujuan menghuraikan secara jelas 
berkenaan fenomena keusahawanan wanita yang mana telah berevolusi dari masa ke 
masa.  

2.0 Kajian Literatur Terhadap Fenomena Keusahawanan Wanita 

Kajian berkenaan keusahawanan wanita turut berjaya menarik minat penyelidik lepas yang 
mana penglibatan wanita dalam keusahawanan telah dibincangkan bermula semenjak abad 
ke-19 lagi (Aziz dan Khan, 2015; Zainol Noor, 2018). Penyelidik lepas telah mula 
memberikan perhatian terhadap penglibatan wanita dalam keusahawanan kerana 
sumbangan wanita yang signifikan bagi ekonomi negara seperti penciptaan peluang 
pekerjaan dan inovasi produk setanding dengan penglibatan lelaki (Hallieyana Sha'ari et al., 
2019). Namun sama seperti model keusahawanan, kajian keusahawanan wanita turut 
mengalami nasib yang sama iaitu model yang sedia ada masih kurang komprehensif 
disebabkan pandangan secara satu dimensi sahaja. Secara kasarnya kajian terhadap 
keusahawanan wanita tidak mempunyai perbezaan ketara yang mana telah mengaitkan 
perbezaan motivasi (Birley, 1989), pengalaman yang di miliki (Brush dan Hisrich, 1991) dan 
faktor jantina (Bird dan Brush, 2002) sebagai faktor yang mempengaruhi penglibatan wanita 
dalam keusahawanan. 

Apa yang lebih menarik minat penyelidik untuk mendalami mengenai faktor pendorong 
penglibatan wanita adalah apabila terdapat keunikan yang mengaitkan terhadap faktor 
keluarga dan penerimaan sosial. Bersandarkan faktor keluarga, penglibatan wanita adalah 
bersangkutan terhadap keinginan mereka untuk perolehan pendapatan menyara keluarga 
(Lenka, 2017) dan keseimbangan masa kerja-keluarga (Shastri, 2019). Selain itu, 
penerimaan sosial turut menunjukkan faktor pendorong yang kritikal berdasarkan sorotan 
kajian lepas yang mana sering di lihat dari perspektif penerimaan sosial terhadap 
penglibatan wanita. Penerimaan yang dinyatakan adalah merujuk terhadap diskriminasi 
jantina yang mana mengaitkan terhadap cabaran di lalui oleh usahawan wanita (Sexton dan 
Bowman-Upton, 1990). Di antara cabaran yang di nyatakan adalah seperti persekitaran 
sosial tidak menerima penglibatan wanita kerana mengandaikan penglibatan mereka secara 
tidak serius (Boz dan Ergeneli, 2014; Buttner dan Rosen, 1989; Loscocco et al., 1991; 
Watson, 2002) dan beranggapan aktiviti keusahawanan adalah satu aktiviti maskulin (Bird 
dan Brush, 2002; Cole dan Mehran, 2018). 

Rentetan daripada transformasi terhadap kajian keusahawanan wanita yang berlaku telah 
memberikan impak positif yang mana terdapat cabang baharu yang muncul bagi 
menjelaskan bagaimana fenomena keusahawanan wanita berlaku. Cabang baharu tersebut 
adalah merujuk perspektif feminis bagi menghuraikan berkenaan bagaimana 
keusahawanan wanita berlaku (Greer dan Greene, 2003). Di antara perspektif feminis 
berkaitan adalah seperti feminisme liberal, feminisme marxis dan feminisme radikal. 

Feminisme liberal adalah bersangkutan pandangan sosial terhadap penglibatan wanita 
dalam keusahawanan sebagai satu tindakan yang tidak sesuai, manakala feminisme marxis 
mengenai keinginan wanita untuk memperoleh pendapatan yang setimpal dengan 
pekerjaan yang mereka lakukan dan yang terakhir feminisme radikal merujuk perbezaan 
cabaran di antara usahawan lelaki dan wanita. Memandangkan kajian lepas hanya 
bersandarkan satu perspektif sahaja, Gartner (1985) menjelaskan penglibatan individu 
dalam keusahawanan adalah secara multi-dimensi iaitu secara berhubungan daripada 
pelbagai perspektif yang berbeza-beza. Pandangan sama turut diraikan Brush (1992) 
apabila menggunakan model oleh Gartner (1985) sebagai landasan teori terhadap kajian 
berkenaan keusahawanan wanita. 

Walau bagaimanapun, satu kajian yang baharu perlu dilakukan bagi menjelaskan secara 
lebih mendalam berkenaan proses penciptaan teroka baharu bagi perspektif keusahawanan 
wanita. Ini kerana, cadangan (Brush, 1992) adalah pada tiga dekad lepas yang mana kajian 
keusahawanan wanita telah berkembang mengikut perubahan masa. Antara perubahan 
yang ketara adalah yang mana pada masa kini penciptaan teroka baharu lebih diterokai 
antaranya melalui e-dagang, perniagaan sosial dan perniagaan kekeluargaan (Jamil et al., 
2020; Md Fadzil, 2017; Waqar et al., 2020). Oleh itu, motivasi kajian konseptual ini adalah 
mendalami berkenaan proses penciptaan teroka baharu di kalangan usahawan wanita 
bersandarkan model Gartner (1985) yang melibatkan empat elemen utama seperti psikologi 
individu, persekitaran, organisasi dan proses keusahawanan. 

3.0 Metodologi Kajian 

Kajian konseptual ini dirangka bersandarkan model Gartner (1985) yang mana terdapat 
empat komponen utama yang mempengaruhi penglibatan usahawan dalam proses 
penciptaan teroka baharu iaitu psikologi individu, persekitaran, organisasi yang ditubuhkan 
dan proses keusahawanan yang mana saling berinteraksi di antara satu sama lain. Oleh itu, 
bersandarkan model Gartner (1985) penyelidik telah menghuraikan berkenaan faktor-faktor 
yang boleh dikaitkan dengan penglibatan wanita dalam keusahawanan. Kajian ini telah 
melibatkan 95 artikel kajian perpustakaan yang berkaitan proses penciptaan teroka baharu 
dan keusahawanan wanita oleh penyelidik lepas yang terdiri daripada beberapa jurnal 
diiktiraf di peringkat antarabangsa antaranya seperti Journal of Small Business 
Management, Research on Women Business Owners, Academy of Management Review 
and Entrepreneurship Theory and Practice. Kesemua jurnal ini dipilih merupakan antara 
jurnal utama yang menjadi rujukan akademik bagi bidang keusahawanan wanita 

4.0 Landasan Teori Keusahawanan Wanita 

Bersandarkan landasan teori oleh Gartner (1985), terdapat beberapa komponen yang 
mempengaruhi kepada proses penciptaan teroka baharu. Komponen-komponen tersebut 
ialah psikologi individu, persekitaran, organisasi dan proses keusahawanan yang berlaku. 
Pada Rajah 1 menunjukkan komponen-komponen yang mempengaruhi kepada proses 
penciptaan teroka baharu.  

Rajah 1: Teori berkenaan proses penciptaan teroka baharu oleh Gartner (1985) 

4.1 Psikologi Individu 

Perspektif psikologi merupakan faktor pendorong yang terbit daripada dalaman 
individu. Faktor pendorong secara dalaman ini telah mempengaruhi pembuatan 
keputusan individu (Shane, 2003) yang mana membezakan di antara usahawan 
dan bukan usahawan sepertimana dijelaskan oleh Gartner (1985). Di antara faktor 
yang sering mempengaruhi pembuatan keputusan individu adalah seperti 
pengalaman individu, latar belakang usahawan dan sifat yang ada pada individu 
(Kirkley, 2016; Md Fadzil, 2016; Md Fadzil et al., 2019; Shane, 2003; Shaver dan 
Scott, 1991). Merujuk Davidsson and Gordon (2012), proses penciptaan teroka 
baharu telah dipengaruhi oleh faktor dalaman individu seperti pengalaman, sifat dan 
motivasi. Isu sama turut dibincangkan berkenaan keusahawanan wanita berkenaan 
faktor pendorong yang mempengaruhi pembuatan keputusan seseorang wanita. 
Namun, terdapat sedikit perbezaan apabila motivasi usahawan wanita terlibat dalam 
aktiviti keusahawanan sering berkaitan faktor keluarga, sifat individu dan keinginan 
diperoleh bagi menyara keluarga (Birley, 1989; Gatewood et al., 1995; Maden, 
2015; Orhan dan Scott, 2001; Sharafizad, 2016). Oleh itu, terdapat tiga faktor utama 
yang boleh dikaitkan penglibatan wanita dalam keusahawanan iaitu kognitif, 
motivasi dan personaliti. 

4.1.1 Kognitif 

Faktor kognitif telah mempengaruhi tindakan individu secara langsung 
kerana dikaitkan terhadap bagaimana pemikiran individu dalam memproses 
sesuatu maklumat berkenaan keusahawanan. Pemikiran individu berfungsi 
sebagai tempat penyimpanan maklumat, mempengaruhi penggunaan 
bahasa dan penggunaan simbol oleh seseorang individu (Baron, 1998; 
Barsalou, 1992). Faktor kognitif yang dimiliki oleh setiap individu adalah 
berbeza kerana dipengaruhi oleh konsep yang berbeza seperti pengalaman 
kerja lepas, latar belakang keluarga yang terlibat dalam perniagaan dan 
latar belakang individu (Fatoki dan Oni, 2015; Roundy et al., 2018; Shapero 

Persekitaran Organisasi yang 
ditubuhkan 

Psikologi Individu 

Proses Keusahawanan 

Proses Penciptaan Teroka 
baharu 

dan Sokol, 1982). 

Bagi kajian keusahawanan wanita pula turut mengaitkan faktor kognitif 
dalam pembuatan keputusan individu untuk terlibat dalam proses 
penciptaan teroka baharu. Berdasarkan sorotan kajian lepas mengenai 
keusahawanan wanita, sering kali mengaitkan penglibatan wanita adalah 
dipengaruhi oleh pengalaman individu, pengalaman kerja lepas dan 
peranan keluarga yang turut terlibat dalam perniagaan. Oleh itu 
berdasarkan sorotan kajian lepas, peranan kognitif telah memacu 
penglibatan wanita dalam keusahawanan adalah dipengaruhi oleh 
keinginan mereka untuk memenuhi keinginan mereka seperti perolehan 
pendapatan tambahan dan fleksibiliti dalam waktu bekerja (Hallieyana 
Sha'ari et al., 2019; Muhamad Amirul Rifqi Mohd Hamdan dan Mohammad 
Mujaheed Hassan, 2018; Nor Aini Idris, 2003). 

4.1.2 Motivasi 

Perspektif psikologi turut mengaitkan faktor motivasi sama ada bertujuan 
memperoleh kepuasan diri ataupun perolehan dorongan di luar individu 
telah menggalakkan aktiviti keusahawanan berlaku (Md Fadzil, 2016; 
Shane, 2003). Merujuk kepada Sundin and Holmquist (2006) telah 
menjelaskan faktor motivasi mempunyai dua sub yang berbeza iaitu 
motivasi dalaman dan luaran. Motivasi dalaman merujuk tindakan individu 
bertujuan untuk memenuhi kepuasan diri tanpa melibatkan perolehan 
sebarang ganjaran. Namun berbeza pula bagi motivasi luaran, tindakan 
mereka bertujuan untuk perolehan ganjaran seperti wang ataupun 
memenuhi kepuasan orang di persekitaran mereka (Adomako et al., 2016; 
Thapa, 2015). 

Kajian keusahawanan wanita telah mendapati terdapat beberapa faktor 
dalaman mendorong penglibatan wanita dalam keusahawanan seperti 
minat dan pencapaian matlamat (McGowan et al., 2012; Modarresi et al., 
2016; Shastri, 2019). Bagi faktor luaran pula penglibatan wanita dalam 
keusahawanan sering dikaitkan dengan fleksibiliti dalam waktu bekerja dan 
memperoleh pendapatan tambahan. Keinginan wanita memperoleh kedua-
dua komponen ini bagi memenuhi kepuasan diri bagi waktu bekerja dan 
keluarga yang seimbang, manakala memperoleh pendapatan tambahan 
bertujuan untuk keluar dari kemiskinan ataupun untuk meningkatkan kuasa 
membeli bagi keluarga mereka (Hallieyana Sha'ari et al., 2019; Nor Aini 
Idris, 2003). Walau bagaimanapun sejak kebelakangan ini, penyelidik 
mendapati motivasi luaran usahawan wanita turut sama dipacu oleh 
persekitaran individu seperti perniagaan sosial. Melalui penubuhan 
perniagaan sosial yang ditubuhkan usahawan wanita bukan hanya mampu 
untuk memenuhi keperluan diri tetapi keinginan mereka untuk memberikan 
sumbangan terhadap persekitaran mereka (Lenka, 2017; Orhan dan Scott, 
2001; Solesvik, 2019). 

4.1.3 Personaliti 

Selain faktor motivasi, personaliti individu turut mempengaruhi kepada 
proses penciptaan teroka baharu memandangkan setiap individu 
mempunyai perbezaan personaliti iaitu usahawan dan bukan usahawan. 
Menurut Gartner (1985) perbezaan ini wujud dipengaruhi latar belakang 
seseorang individu. Perkara ini telah mendorong pembentukan personaliti 
berbeza-beza dan secara langsung mempengaruhi tindakan setiap individu 
(Cloninger, 2008; Md Fadzil et al., 2018). 

Penglibatan wanita dalam keusahawanan turut dikaitkan dengan personaliti 
dimiliki seperti keinginan autonomi, pengambilan risiko dan pencapaian 
matlamat yang tinggi (Abdul Mutalib et al., 2015; Loscocco et al., 1991; 
Maden, 2015; Tanusia et al., 2016; Watson, 2002). Walaupun personaliti 
dikatakan sebagai pendorong terhadap penglibatan wanita dalam aktiviti 
keusahawanan, namun wujud perbezaan pandangan berkenaan 
keusahawanan wanita iaitu tindakan usahawan wanita tersebut adalah lebih 
bersifat feminis. Sifat feminis usahawan wanita ini memberikan impak lebih 
kecil berbanding daripada usahawan lelaki (Bernardino et al., 2018; Bird 
dan Brush, 2002). Selain itu, kajian terbaharu mendapati penglibatan wanita 
turut dipengaruhi oleh personaliti mereka yang bersifat altruistik iaitu 
cenderung untuk memberikan keuntungan terhadap persekitaran 
berbanding memenuhi keperluan diri (Hechavarría dan Welter, 2015; 
Sundin dan Holmquist, 2006; Zisser et al., 2019). 

4.2 Persekitaran 

Selain melihat perspektif psikologi individu sebagai pendorong penglibatan individu 
dalam proses penciptaan teroka baharu, perspektif persekitaran turut dikenal pasti 
mempengaruhi aktiviti keusahawanan yang berlaku. Berdasarkan kajian lepas, 
penglibatan usahawan adalah di pengaruhi oleh beberapa faktor seperti perolehan 
sumber yang mudah, kemudahan melakukan aktiviti keusahawanan dan sokongan 
yang diperoleh daripada persekitaran (Edelman dan Yli-Renko, 2010; Md Fadzil, 
2017). Bersandarkan kepada perspektif persekitaran turut mendapati tindakan 
usahawan terlibat dalam aktiviti keusahawanan adalah bertujuan untuk memenuhi 
keperluan permintaan pasaran ataupun disebabkan kelompangan pasaran yang 
wujud (Drucker, 1985; Shane dan Venkataraman, 2000; Talib et al., 2017). Oleh itu, 
terdapat tiga faktor besar boleh dikaitkan sebagai pendorong terhadap penglibatan 
wanita dalam aktiviti keusahawanan seperti politik, ekonomi dan sosial. 

4.2.1 Politik 

Berdasarkan kajian lepas mendapati campur tangan pihak kerajaan 
ataupun agensi bukan kerajaan turut menjadi pemacu kepada aktiviti 
keusahawanan berlaku (Md Fadzil, 2016). Campur tangan kerajaan seperti 
penyediaan kemudahan kepada aktiviti keusahawanan telah mendorong 
terhadap penglibatan individu antaranya seperti bantuan kewangan, 
bantuan berbentuk fizikal ataupun pembentukan dasar (Gatewood et al., 

1995; Md Fadzil, 2017; Shane, 2003). 

Hasil kajian yang memfokuskan kepada keusahawanan wanita mendapati 
terdapat beberapa kajian bersangkutan bantuan kerajaan tidak hanya wujud 
dalam bentuk kewangan, bantuan fizikal malahan terdapat beberapa 
program susulan yang dilaksanakan bagi menggalakkan penglibatan 
wanita. Di antara program-program disediakan adalah seperti penyediaan 
kelas kemahiran komunikasi, teknologi dan bimbingan perniagaan 
usahawan wanita dan penggubalan dasar yang bersesuaian bagi usahawan 
wanita bagi mewujudkan keupayaan persaingan di kalangan usahawan 
wanita (Arshad et al., 2015; Hoe et al., 2012; Hussin, 2002; Rusli, 2017; 
Talib et al., 2017). Tindakan tersebut dilaksanakan memandangkan aktiviti 
keusahawanan wanita sering cenderung tidak memperoleh pengiktirafan 
setimpal berbanding usahawan lelaki (Al Mamun et al., 2016). 

4.2.2 Ekonomi 

Seterusnya faktor ekonomi yang dikatakan mempengaruhi fenomena 
keusahawanan berlaku. Merujuk kepada Baumol (1996) menjelaskan 
keadaan ekonomi sama ada produktif ataupun tidak produktif memberikan 
impak besar terhadap aktiviti keusahawanan. Hal ini kerana ekonomi yang 
produktif mempengaruhi individu berinovasi dalam pengenalpastian 
peluang terhadap perkembangan ekonomi di sesebuah negara (Fatimah-
Salwa et al., 2013; Palalic et al., 2017; Shane, 2003). Menurut Hallieyana 
Sha'ari et al. (2019) menjelaskan perkembangan ekonomi yang positif 
mempengaruhi terhadap peningkatan penglibatan wanita dalam 
keusahawanan. Penglibatan wanita sedikit sebanyak dipengaruhi oleh 
ekonomi produktif kerana mempunyai potensi kemunculan peluang baharu 
lebih tinggi berbanding situasi ekonomi yang tidak produktif (Nurdin et al., 
2017; Talib et al., 2017). 

4.2.3 Sosial 

Faktor sosial adalah berkenaan bagaimana seseorang individu berinteraksi 
dan menjalinkan hubungan dengan persekitaran mereka semasa 
melaksanakan aktiviti keusahawanan (Man et al., 2002). Merujuk kepada 
kajian lepas, persekitaran sosial sering dikaitkan dengan sokongan dan 
dorongan yang diperoleh oleh usahawan yang mana telah mendorong 
penglibatan mereka dalam keusahawanan. Sokongan yang diperoleh ini 
hadir sama ada perkara yang mendorong tindakan individu untuk 
melakukan aktiviti keusahawanan ataupun sokongan dari segi bantuan 
kewangan dan penyampaian maklumat (Ezilda, 2017; Kaur dan Bains, 
2013; Kothari, 2017; Shane, 2003). 

Hakikat yang sama turut berlaku dalam keusahawanan wanita yang mana 
sokongan diperoleh adalah sebagai pendorong utama terhadap penglibatan 
wanita dalam keusahawanan (Birley, 1989; Renzulli et al., 2000). Walau 
bagaimanapun, terdapat penyelidik lepas mendapati bahawa faktor sosial 

tidak hanya melihat dari sokongan yang mendorong, namun beberapa 
faktor lain seperti pengaruh budaya, agama dan jalinan hubungan 
perniagaan di antara usahawan dan persekitarannya (Batjargal et al., 2019; 
Burt, 1998; Greguletz et al., 2019; Kungwansupaphan dan Leihaothabam, 
2016). 

4.3 Organisasi yang ditubuhkan 

Perspektif organisasi yang ditubuhkan pula telah mengaitkan jenis atau kelebihan 
yang dimiliki oleh sesuatu perniagaan telah mempengaruhi penglibatan individu 
dalam aktiviti keusahawanan. Kelebihan dimiliki adalah merujuk kos penubuhan 
sesuatu perniagaan dan bersifat francais ataupun secara kerjasama (Gartner, 
1985). Kajian lain oleh Steier (2007) menjelaskan faktor perniagaan kekeluargaan 
turut menyumbang penglibatan individu dalam keusahawanan. Hal sedemikian, 
melalui perniagaan kekeluargaan usahawan memperoleh beberapa kemudahan 
seperti bantuan kewangan, maklumat dan sumber (Hamilton et al., 2017; Zellweger 
et al., 2011). Namun bagi kajian terhadap keusahawanan wanita mendapati faktor 
organisasi yang ditubuhkan telah mempengaruhi penglibatan wanita bersandarkan 
kemahiran mereka dalam melakukan sesuatu aktiviti (Birley, 1989; Kang, 2011; 
Muhammad dan Abu, 2016). Bagi mendalami bagaimana penglibatan wanita dalam 
keusahawanan bersandarkan kemahiran yang dimiliki, terdapat beberapa kajian 
telah mengaitkan perniagaan berasaskan jantina yang mempunyai hubungan 
signifikan dengan kemahiran tertentu dimiliki (Hallieyana Sha'ari et al., 2019; 
Muhamad Amirul Rifqi Mohd Hamdan dan Mohammad Mujaheed Hassan, 2018). 
Perniagaan jantina merujuk sesuatu aktiviti perniagaan yang dilakukan sinonim 
dengan jantina individu seperti wanita; tudung dan kosmetik manakala lelaki; alatan 
sukan dan perkilangan. 

4.4 Proses Keusahawanan 

Berdasarkan Gartner (1985) proses keusahawanan merujuk tindakan individu 
dalam mengeksploitasi peluang keusahawanan. Tindakan usahawan adalah seperti 
proses pengumpulan sumber, perolehan sokongan perniagaan dan sebarang 
aktiviti semasa penubuhan sebuah perniagaan. Namun berbeza oleh Shane dan 
Venkataraman (2000) menjelaskan proses keusahawanan adalah merujuk kepada 
proses penemuan yang berlaku iaitu dua sub proses terlibat iaitu proses penemuan 
dan proses eksploitasi. Walau bagaimanapun kedua-dua pandangan tersebut 
bersetuju bahawa proses keusahawanan adalah berkaitan proses mengeksploitasi 
peluang keusahawanan yang muncul. Oleh itu, usahawan merupakan individu yang 
mampu mengenal pasti sesuatu peluang untuk melakukan aktiviti keusahawanan 
(Abu Bakar et al., 2007; Muhamad Amirul Rifqi Mohd Hamdan dan Mohammad 
Mujaheed Hassan, 2018). 

4.4.1 Proses Penemuan 

Proses penemuan adalah bersangkutan bayangan idea kepada aktiviti 
keusahawanan yang hendak dilakukan. Bayangan idea yang dilakukan 
bersandarkan perolehan maklumat yang mencukupi dan dieksploitasi 

peluang yang muncul bagi melalukan aktiviti keusahawanan. Bersandarkan 
proses penemuan, penyelidik lepas sering mengaitkan faktor kognitif dan 
persekitaran individu sebagai pemacu utama yang mendorong usahawan 
memperoleh bayangan idea bagi menubuhkan perniagaan baharu (Gartner, 
1988; Shane dan Venkataraman, 2000; Sparrow dan Makram, 2015). 
Proses sama turut berlaku terhadap penglibatan wanita yang mana sering 
dikaitkan bersandarkan faktor kognitif dan faktor kekeluargaan yang 
mendorong penglibatan mereka dalam keusahawanan (Hallieyana Sha'ari 
et al., 2019; Ishak et al., 2011). 

4.4.2 Proses Eksploitasi 

Bagi proses eksploitasi adalah tindakan ataupun aktiviti yang dilakukan oleh 
usahawan bagi merealisasikan bayangan idea menjadi satu sati entiti 
perniagaan yang nyata (Gartner, 1985; Shane dan Venkataraman, 2000). 
Aktiviti-aktiviti yang dilakukan adalah merujuk kepada bagaimana usahawan 
mengeksploitasi peluang yang muncul seperti mendapatkan sokongan 
daripada pelanggan dan pembekal, perolehan sumber dan aktiviti lain bagi 
meningkatkan kemahiran keusahawanan (Abu Bakar et al., 2007; Nor Aini 
Idris, 2003). Aktiviti keusahawanan yang berlaku adalah di pengaruhi oleh 
beberapa faktor lain seperti persekitaran, personaliti dan ekonomi. Walau 
bagaimanapun aktiviti keusahawanan adalah bertujuan untuk 
merealisasikan bayangan idea yang dikenal pasti sebagai pendorong utama 
terhadap tindakan individu (Cai dan Liu, 2007; Palalic et al., 2017; Park, 
2017; Sirmon et al., 2008). 

5.0 Kesimpulan  

Kesimpulan terhadap sorotan kajian lepas mendapati jurang perbezaan di antara kajian 
keusahawanan wanita, yang mana memerlukan kajian secara mendalam. Sejajar dengan 
arus globalisasi kini, penglibatan wanita secara amnya dalam sektor buruh semakin 
meningkat berbanding beberapa tahun kebelakangan lalu terutama melibatkan bidang 
keusahawanan. Komponen-komponen yang telah dibincangkan dalam kajian ini 
menjelaskan faktor yang mempengaruhi tindakan usahawan wanita yang terlibat dalam 
proses penciptaan teroka baharu. Oleh itu, kajian secara empirikal perlu dilakukan bagi 
kegunaan pihak kerajaan, pihak akademik, penggubal polisi dan pihak berkaitan bagi tujuan 
mempengaruhi penglibatan wanita dalam keusahawanan dalam usaha meningkatkan 
ekonomi negara. 

6.0 Penghargaan 

Kajian ini telah mendapat tajaan daripada Kementerian Pendidikan Malaysia di bawah Skim 
Geran Penyelidikan asas (FRGS) no. FRGS/1/2018/SS03/UNISZA/02/03. Penyelidik 

